
ҲАМКОРЛИКДА ЎҚИТИШ  ТЕХНОЛОГИЯСИ 
Илм-фан ривожи мамлакат тараққиётини белгиловчи муҳим омиллардан биридир. Ўзбекистон Республикаси Президентининг “Фан ва технологияларни ривожлантиришни мувофиқлаштириш ва бошқаришни такомиллаштириш чора-тадбирлари тўғрисида”ги Қарори ушбу йўналишдаги саъйи харакатларни янада жадаллаштирди.

Низомий номидаги Тошкент Давлат педагогика университетида ЮНЕСКО, Россия таълим Академияси, Ўзбекистон Республикаси Олий ва ўрта махсус таълим вазирлиги, А.С.Пушкин номидаги Ленинград давлат университети билан ҳамкорликда ташкил этилган “Бутун умр таълим: барқарор ривожланиш учун узлуксиз таълим” мавзусидаги 5-халқаро конференцияни бевосита таълим соҳасидаги халқаро ҳамкорликнинг ёрқин намунаси сифатида эътироф этиш мумкин. Ушбу халқаро конференцияни Гулистон Давлат университети профессор ўқитувчилари ҳам узоқ масофадан локал тармоқ орқали кузатиб бориши, маърузалар билан қатнашиши, маърузачиларга саволлар билан мурожаат қилиши каби ҳолатлар ахборот-коммуникация технологиялардан олий ўқув юртларида  ҳам ҳамкорликда унумли фойдаланилаётганидан далолат беради.

Ахборот технологиялари, техник воситаларнинг таълим билан ҳамкорлиги  тил таълими жараёни  самарадорлигини  ҳам таъминлайди. 
Таълим жараёнида фойдаланиладиган ахборот манбаларини 3 гуруҳга бўлиш мумкин. Булар: 
1. Ахборотнинг тасвирий манбалари. 
2. Ахборотнинг нутқий манбалари.

3. Ахборотнинг нутқий-тасвирий манбалари. 
Компютер технологиясидан фойдаланилганда мана шу 3 гурухнинг ўзига хос имкониятларини эътиборга олинса, машғулот таъсирчанлиги ва самарадорлиги ошади.
Нутқ фаолиятни ўстиришда компьютердан ўринли ҳамда унумли фойдаланиш имкониятлари мавжудлигини тажрибаларимиз кўрсатмоқда. Аудио ва видео материаллар ҳозирги кунда таълим масканларида мавжуд. Бу видео материаллар (касета ва дисклар)дан якка ҳолда ҳам, жамоавий ҳолда ҳам фойдаланиш мумкин. Компьютер технологиясидан фойдаланилганда яна қуйидаги имкониятларга ҳам эга бўлинади. 
· Ўқувчи тасвирларни кўра олади. 
· Берилган грамматик машқларни бажара олади.

· Тинглаб тушунади. 
· Матнларни мутолаа қилади. 

· Ўқитувчи киритган тестлар орқали ўз билимини синаб кўради. 
Тил ҳодисаларини таққослашда, ўхшаш ва фарқли ўринларини қиёслашда, нутқ ўстиришда магнитафондан ҳам фойдаланиш имкониятлари кўп. Овозни ёзиб олишни ўқитувчи ҳам, ўқувчи ҳам амалга ошириши мумкин. Ўқувчи ўз нутқи қандайлигини билиш мақсадида бирор бир матнни ўқиб туриб, ёзиб олиши ва уни ўқитувчининг иштирокисиз ҳам эшитиши мумкин. Эшитиш давомида нутқидаги нуқсонли ўринларни тезда фарқлай олади. Магнитафон тилнинг барча бўлимлари – фонетика, лексикология, орфоэпия, фразеология, морфология, синтаксис, пунктуация, услубият бўлимлари билан ишлашда кенг қўлланилиши мумкин. Магнитафон ёрдамида нутқий машқлар бажарилади. Бундай усулларни қўллаш тинглаб тушуниш ва сўзлаш малакаларини ривожлантиради.
Янги педагогик технологияга бағишланган илмий-методик адабиётларда ўқитиш усулларининг ўзига хослиги ҳақида фикр юритилмоқда. Бу усуллар инновацион метод сифатида тақдим этилмоқда. Қуйида таълимда қўллаш мумкин бўлган айрим методларни тавсия этамиз:

· ҳамкорликда ўқитиш технологияси. Бу усулда ўқув топшириқлари биргаликда бажарилибгина қолмай, шу билан бирга ўқувчиларни ҳамкорликда ўқишга ўргатилади. Ўқувчилар ўртасида ҳамкорлик, ўзаро ёрдам, фикр алмашиш жараёни вужудга келтирилади;

· дидактик ўйинлар технологияси. Унда дарс жараёнида турли дидактик ўйинларни қўллаш орқали машғулотда фаол ҳаракат ташкил қилинади. Дарс жонли бўлиб, ўқувчиларда қизиқиш кучаяди;

· муаммоли таълим технологияси. Муаммоли вазиятлар яратиш, муаммоли саволлар ташлаш, муаммоли вазиятни ечишга қаратилган муҳокамани ташкил қилиш ҳамда ўқитувчи томонидан хулосаларнинг тўғрилигини тасдиқлаш;

· текшириш – синов дарслари. Бундай дарслар ўқувчилардаги билим кўникмаларни синаш ҳамда текшириш мақсадида ўтказиладиган машғулотлар бўлиб, уларда тест топшириқлари ва бошқа синов шакллари ташкил қилинади.

·  Локал ва глобал тармоқлардан ҳамкорликда фойдаланиш. Дунё миқёсида фан-техникада бўладиган ўзгаришлар тўғрисидаги ахборотларга, бошқа мамлакат ёшлари билан алоқа ўрнатишга, бошқа давлат худудида жойлашган маълумотлар мажмуасида зарурий ахборотларга эга бўлиш мақсадида интернет тизимларидан  ҳамкорликда фойдаланиш мумкин

Демак, ҳамкорликда ўқитиш технологиясини таълим жараёнига олиб кириш давр талабидир. Ўқитувчи бундай технологияни пухта билиши, ўрганиладиган тил материалларининг хусусиятларидан келиб чиққан ҳолда уни тўғри танлай олмоғи лозим. Дарснинг самарали шакллари қанчалик тез-тез қўлланса, ўқувчиларнинг она тили фанига қизиқиш даражаси шунчалик юқори бўлади. Тилни ўрганиш бир умр давом этадиган жараён ҳисобланса-да, мактаб таълими тилни ўрганишга асос солувчи дастлабки бўғин ҳисобланади. Шунинг учун мактаб таълими она тилининг луғат бойлиги, гўзаллиги, имконияти, сеҳри ва бошқа жиҳатларини ўқувчиларга сингдириши, тилга меҳр-муҳаббат туйғуларини таркиб топтириши зарур. Ҳамкорликда ўқитиш технологиясидан унумли фойдаланиш ўқувчиларни ҳамкорликда ўқишга ўргатади. Ёшлар ўртасида ҳамкорлик, ўзаро ёрдам, фикр алмашиш жараёни вужудга келтирилади. 
